
Áveitan í Flóahreppi  
Útgefandi: Ungmennafélagið Þjótandi.  
 
Ábyrgðarmenn:  
Hallfríður Ósk Aðalsteinsd. halla@floahreppur.is  845-9719 
Oddný Ása Ingjaldsdóttir oddnyasa@gmail.com  865-5692  

Kæru íbúar og aðrir lesendur Áveitunnar 

Haustið er komið og verkefnin 

fram undan eru mörg. Sumarið 

hefur verið viðburðaríkt og nú er 

rétti tíminn til að líta yfir stöðuna, huga að 

næsta ári og halda áfram að vinna að þeim 

málum sem skipta samfélagið okkar mestu. 
 

Í vikunni var kjördæmavika Alþingis og þá funduðu flestir 

þingmenn Suðurkjördæmis með fulltrúum Uppsveita og 

Flóahrepps í Þingborg. Af hálfu Flóahrepps var lögð áhersla á 

samgöngur, atvinnumál, vatnsveitu og áfallaþol samfélagsins. 

Kallað var eftir bættum samgöngum og öruggari vegum vegna 

skólaaksturs, neyðarþjónustu, landbúnaðar, ferðaþjónustu og 

áframhaldandi byggðaþróunar. Sérstaklega var rætt um 

undirgöng fyrir ríðandi umferð undir Hringveg við nýja 

Ölfusárbrú og undirbúning 2+1 vegar frá brúnni að Þjórsá. Einnig 

var bent á mikilvægi öruggrar vatnsveitu fyrir íbúa, atvinnulíf og 

fæðuöryggi og óskað eftir skýrum svörum þingmanna um 

forgangsröðun og næstu skref. 
 

Hluti sveitarstjórnar sat Landsþing Sambands íslenskra 

sveitarfélaga í síðustu viku og næsti fundur sveitarstjórnar 

verður 6. október. Fram undan er einnig Fjármálaráðstefna 

sveitarfélaga 8.–9. október. Að henni lokinni hefst vinna við 

fjárhagsáætlun og fjárfestingaáætlun sveitarfélagsins fyrir næsta 

ár. Vegna þátttöku starfsfólks á ráðstefnunni verður skrifstofa 

Flóahrepps lokuð fimmtudaginn 8. október og föstudaginn 9. 

október. 
 

Samgöngumál verða áfram eitt stærsta hagsmunamál 

sveitarfélagsins. Flóahreppur er víðfeðmur og öruggar, greiðar 

samgöngur skipta miklu fyrir daglegt líf íbúa, skólaakstur, 

atvinnulíf og framtíð byggðarinnar. Við munum áfram leggja 

okkar af mörkum til að koma sjónarmiðum sveitarfélagsins á 

framfæri og leita eftir góðu samstarfi við ríkið og Vegagerðina 

um nauðsynlegar úrbætur. 
 

Nóg er fram undan í uppbyggingu sveitarfélagsins. Við vinnum 

áfram að vatnsveitumálum, viðhaldi og endurbótum á 

fasteignum, undirbúningi framkvæmda næstu ára og frekari 

uppbyggingu íbúðarbyggðar. Um leið leggjum við ríka áherslu á 

gott aðgengi að þjónustu og aðstöðu sem nýtist fólki á öllum 

aldri. 
 

Unnið er að undirbúningi malbikunar gatna í íbúðarbyggðinni við 

Þingborg og samhliða verður nýr körfuboltavöllur við Flóaskóla 

malbikaður. Hönnun viðbyggingar við Flóaskóla er á 

lokametrunum. Stefnt er að því að verklýsing og útboðsgögn 

verði tilbúin á næstu vikum svo hægt verði að bjóða verkið út í 

nóvember. Þá styttist í að nýjar lóðir við Þingborg verði auglýstar 

til úthlutunar. 

Endurbótum á Þjórsárveri er nú að mestu lokið. Sama á við um 

framkvæmdir til að bæta aðgengi að skrifstofu sveitarfélagsins, 

sem eru mikilvægur liður í að tryggja að þjónustan sé aðgengileg 

öllum. 
 

Sveitarfélagið hefur fjárfest í búnaði fyrir hreyfitíma eldri íbúa í 

Þingborg. Stefnt er að því að tímarnir hefjist um miðjan október 

og verði góð viðbót við þjónustu og félagsstarf fyrir eldri íbúa. 
 

Sveitarstjórn vinnur nú að reglum um afslátt af leikskólagjöldum 

með hliðsjón af vegalengd frá heimili barns að leikskóla. 

Jafnframt er unnið að því að útvíkka hvatagreiðslur þannig að 

þær nái til allra barna og ungmenna að 18 ára aldri, auk eldri 

borgara. Þá hefur sveitarstjóra verið falið að kanna þörf fyrir 

frístundaakstur og afla upplýsinga um áætlaðan kostnað. 
 

Við finnum fyrir því að efnahagsástandið er krefjandi um þessar 

mundir. Verðbólga og háir vextir hafa áhrif á heimilin, fyrirtækin 

og rekstur sveitarfélaga. Á Landsþingi Sambands íslenskra 

sveitarfélaga lýstu sveitarfélög landsins yfir vilja til að halda 

hækkunum almennra gjaldskráa innan 2,5% á árinu 2027 og 

leggja þannig sitt af mörkum í baráttunni gegn verðbólgu. Við 

gerð fjárhags- og fjárfestingaáætlunar fyrir næsta ár þarf því að 

gæta varfærni, forgangsraða verkefnum vel og tryggja 

skynsamlegan og ábyrgan rekstur. Vonandi fer að rofa til á næstu 

misserum, þannig að heimili og fyrirtæki fái meira svigrúm og við 

getum haldið áfram að byggja samfélagið okkar upp. 
 

Eitt af því ánægjulegasta við að starfa fyrir Flóahrepp er að sjá 

hversu öflugt og samheldið samfélag við eigum. Hér býr fólk sem 

lætur sig nærumhverfið varða, hefur skoðanir á þróun 

sveitarfélagsins og er tilbúið að leggja sitt af mörkum. Í því felst 

mikill styrkur. 
 

Sem sveitarstjóri og íbúi í sveitarfélaginu gleðst ég yfir þeim 

fjölmörgu verkefnum sem samfélagið sjálft stendur að. 

Félagasamtök, íþróttafélög, menningarstarf og frumkvæði íbúa 

gera sveitarfélagið að lifandi og eftirsóknarverðum stað til að 

búa á. Sveitarfélag verður aldrei sterkara en fólkið sem þar býr. 
 

Ég hlakka til verkefnanna fram undan og þess að halda áfram að 

byggja upp öflugt og metnaðarfullt samfélag með ykkur öllum. 

Hulda Kristjánsdóttir 
sveitarstjóri Flóahrepps 

Hvatastyrkur Flóahrepps 
 

Opnað hefur verið fyrir umsóknir um 
hvatastyrki fyrir börn og ungmenni 5 - 18 
ára. Umsóknarfrestur fyrir haustönn er 1. 
nóvember. Styrkupphæð er allt að 30 
þúsund krónur fyrir haustönn.  
 
Nánari upplýsingar og úthlutunarreglur er 
að finna á www.floahreppur.is 

Fréttir frá Flóaskóla 
 

Miðvikudaginn 14. október eru 
nemendastýrð viðtöl og haustleyfi er 
fimmtudag 22. og föstudag 23. 
Eftir viðtalsdaginn hefjum við vinnu við nýtt 
þema sem unnið er út frá grunnþættinum 
læsi. Yngsta stig vinnur með íslenska náttúru, náttúruvernd, 
vistkerfi og nýtingu náttúrunnar. Miðstig fer í fjármálalæsi 
þar sem lögð er áhersla á umhverfislæsi og elsta stig setur 
upp leikritið Latabæ. Á öllum stigum verður læsi í forgrunni. 
 
Líkt og undanfarin ár kemur Jón Pétur með danskennslu til 
okkar í Flóaskóla. Kennslan verður í fimm daga síðari hluta 
október.  
 

Allir nemendur fóru í ferðir fyrstu vikuna í september og voru 
þær allar mjög vel heppnaðar og veður var hlýtt og gott. 

Olympíuhlaupið fór fram 15. september í einstaklega góðu 
veðri alls voru farnir 585 km og 97 einstaklingar tóku þátt 
bæði starfsmenn og nemendur, 32 nemendur fóru 10 km en 
það var lengsta vegalengdin sem var í boði. 
 

Samstarfið við Krakkaborg heldur áfram og nemendur hafa 
þegar hist í Krakkaborg og Skagási. Fyrsta skólaheimsókn 
elstu nemenda leikskólans í Flóaskóla verður í október og í 
lok mánaðar verður aftur hist í Skagási í Gullunum í 
grenndinni. 
 

Mikill skákáhugi var í skólanum í fyrravetur og til að styðja við 
hann og efla skákina enn frekar var ákveðið að bjóða upp á 
skáktíma. Einn tími er fyrir nemendur í 1.-5. bekk og annar 
fyrir nemendur í 6.-10. bekk. Þetta hefur mælst mjög vel fyrir. Í 
yngri hópnum mæta ríflega 20 nemendur í skákina og í eldri 
hópinn mæta um 30 nemendur. Það er Övar Rafn sem kennir 
skákina. 

Skólakórarnir okkar eru líka mjög vinsælir og starfið þar 
gengur mjög vel. Á yngsta stigi eru 30 nemendur af 35 í Yngsta 
stigs kórnum og á miðstigi eru 31 nemandi af 36 í Miðstigs 
kórnum.  

Í námsferð starfsmanna síðastliðið vor hrifumst við mikið af 
samverustundum í Hrafnagilsskóla. Við ákváðum því að vera 
með eina samverustund á viku á yngsta stigi, svona til að 
máta okkur aðeins inn í þetta. Skólastjóri og deildarstjóri stýra 
samverustundunum sem eru 20 mínútna samvera í byrjun 
dags á mánudögum og tónmenntakennarinn stýrir söng og 
spilar undir á hljómborð. Hugmyndin er að taka fyrir eitt 
viðfangsefni í senn í um 6 vikur og byrjuðum við á að vinna 
með vináttuna og á næsta tímabili verður unnið með virðingu. 

Sungin eru lög sem tengjast efninu og hafa nemendur æft þau 
lög í tónmenntatímum. Við skiptum samverustundunum 
niður milli bekkja þannig að hver bekkur kemur með eitt atriði 
til að sýna eða segja frá og í september komu bæði 3. og 4. 
bekkur með atriði. Það er skemmst frá að segja að þetta hefur 
gengið mjög vel og er góð byrjun á vikunni. Við hlökkum til að 
vinna áfram að þessu verkefni í vetur og finnst þetta góð 
viðbót við starfið okkar. 

 
Bestu kveðjur úr Flóaskóla, 

Þórunn Jónasdóttir, skólastjóri 

Dósasöfnun 10. bekkjar 
 
Við í 10. bekk Flóaskóla erum að safna flöskum og dósum 
fyrir útskriftarferð okkar næsta vor.  
 

Við verðum á ferðinni um Flóann í fyrri hluta október og 
tökum glöð við dósum og flöskum.  
 

Ef þið missið af okkur eða viljið hafa samband, endilega 
heyrið í Elmari 
umsjónarkennara: 
elmar@floaskoli.is  
 

Sjáumst hress og takk 
fyrir stuðninginn.   
 

Nemendur í 10. bekk í 
Flóaskóla 

Frá Leikskólanum Krakkaborg 
 
Uppskeruhátíð Krakkaborgar – 
uppskera, sköpun og góð samvera  
 
Nú á dögunum héldum við í Krakkaborg 
hina árlegu uppskeruhátíð okkar, sem hefur 
á undanförnum árum orðið kærkomin hefð í leikskólanum. 
Hátíðin markar haustið á 
skemmtilegan hátt og gefur okkur 
tækifæri til að staldra við, njóta 
afraksturs ræktunarinnar og 
fagna öllu því sem nemendur og 
kennarar hafa skapað saman.  
 

Veðrið var reyndar ekki alveg að 
vinna með okkur í ár og því 
færðum við hátíðina inn fyrir dyr. 
Það kom þó lítið að sök og 
skapaðist hlý og lífleg stemning í 
Krakkaborg þegar foreldrar og 
aðrir gestir komu saman með 
okkur.  
 
Á borðum mátti finna fjölbreyttar kræsingar sem nemendur 

og kennarar höfðu útbúið saman. Þar 
voru meðal annars sultur af  ýmsum 
gerðum, heimagert smjör, ferskt 
salat, gulrætur úr ræktuninni okkar 
og svalandi safi. Það er alltaf  
eitthvað sérstaklega skemmtilegt við 
að bera á borð matvæli sem 
nemendur hafa sjálfir tekið þátt í að 
rækta, uppskera og útbúa – frá mold 
og fræi yfir í tilbúna afurð.  
 

Uppskeruhátíðin endurspeglar vel 

áherslur Krakkaborgar á sjálfbærni, útiveru, ræktun og 
heilbrigði. Í ræktunarstarfinu fá nemendur að fylgjast með 
hringrás náttúrunnar, 
sjá hvaðan maturinn 
kemur og upplifa 
hversu mikla 
umhyggju, tíma og 
þolinmæði þarf  til að 
rækta matvæli. Þau 
læra jafnframt að bera 
virðingu fyrir 
náttúrunni, nýta það 
sem hún gefur okkur 
og fara vel með þær 
auðlindir sem við höfum.  
Þetta er nám sem verður til í gegnum raunverulega reynslu – 
með því að sá, vökva, fylgjast með, uppskera, smakka og 
skapa. Þar mætast einmitt hugur, hjarta og hönd; forvitnin og 
þekkingin, gleðin yfir því að skapa saman og hendurnar sem 
fá að framkvæma.  
 

Í ár ákváðum við að bæta enn meiri samveru við hátíðina og 
buðum foreldrum að setjast niður með nemendum og búa til 
sína eigin trékalla. Leikskólinn útvegaði ýmiss konar greinar, 
garnspotta, lím, fönduraugu og fleira skemmtilegt. 
Hugmyndaflugið fékk heldur betur að njóta sín og til urðu 

trékallar af  öllum 
stærðum og 
gerðum. Ekki síður 
dýrmæt var 
samveran sjálf  – að 
foreldrar og 
nemendur gætu 
sest niður, skapað 
eitthvað saman, 
spjallað og notið 
stundarinnar.  

Uppskeruhátíðin okkar snýst því um miklu meira en það sem 
endar á veisluborðinu. Hún snýst um tengslin við náttúruna, 
gleðina sem fylgir því að skapa með eigin höndum og 
mikilvægi þess að eiga góðar stundir saman.  
Við þökkum öllum þeim sem komu og áttu þessa notalegu 
stund með okkur. Uppskeran í ár var nefnilega ekki bara úr 
beðunum okkar – hún fólst líka í gleði, sköpun, samveru og 
góðum minningum.   
 
Starfsfólk Krakkaborgar 

Frá gjaldkera Umf Þjótanda 
 

Árgjöld Umf Þjótanda verða innheimt í október, sendur 
verður greiðsluseðill í heimabanka.  
2000 kr fyrir heimili með tveimur eða færri félögum, 3000 
kr fyrir heimili með þremur eða fleiri félögum.  
Nánari upplýsingar veitir Harpa gjaldkeri 
umfthjotandi@gmail.com 

Dagskrá mánaðarins: 

Þjótandaæfing mið– og elsta stig    7. okt 

60+ opið hús í Þjórsárveri     7. okt 

Gaman Saman í Hróarsholti     8. okt 

Berjaferð Kvenfélags Hraungerðishrepps  8. - 11. okt 

Þjótandaæfing yngsta stig     9. okt 

Íþróttaskóli Umf Þjótanda     11. okt 

Þjóðbúningamessa í Hraungerðiskirkju   11. okt 

Fullorðinsæfing Umf Þjótanda     14. okt 

Þjótandaæfing mið– og elsta stig    14. okt 

Haustfundur Kvenfélags Villingaholtshrepps  14. okt 

Ungmennahús        15. okt 

Þjótandaæfing yngsta stig     16. okt 

Þjótandaæfing mið- og elsta stig    21. okt 

Þjótandaæfing yngsta stig     23. okt 

Íþróttaskóli Umf Þjótanda     28. okt 

Þjótandaæfing mið– og elsta stig    28 okt 

60+ opið hús í Þjórsárveri     28. okt 

Fullorðinsæfing Umf Þjótanda     28. okt 

Þjótandaæfing yngsta stig     30. okt 

Dósasöfnun 10. bekkjar              Október 

Meistaramót Umf Þjótanda í skák           Nóvember 


